
                                 UNIVERZITET U SARAJEVU

                                         -  R E K T O R A T –

                     U skladu sa članom 36.  Pravila studiranja za treći ciklus studija na Univerzitetu u Sarajevu, dostavljamo Vam na razmatranje i verifikaciju Izvještaj Komisije za ocjenu uslova kandidatkinje MAJE KULJIĆ, MA i podobnosti teme doktorske disertacije pod naslovom: „GLOBALIZACIJA I NACIONALNI IDENTITET U SAVREMENOM DRUŠTVU – SOCIOLOŠKO RAZUMIJEVANJE”  istraživačko polje sociologija, koji je Vijeće Fakulteta političkih nauka Sarajevo prihvatilo na sjednici održanoj 14.01.2025. godine. 

                                S poštovanjem,

Prilog:                                                                                 D E K A N,

1. Izvještaj Komisije za ocjenu uslova                        ________________ 

kandidatkinje i podobnosti teme.                          Prof. dr. Sead Turčalo
Sekretar organizacione jedinice Univerzitet u Sarajevu - Fakultet političkih nauka, Umihana Mahmić mr. iur., potvrđuje, da je prijedlog Komisije u skladu sa Zakonom o visokom obrazovanju i Statutom Univerziteta u Sarajevu te da je Vijeće Univerziteta u Sarajevu-Fakulteta političkih nauka nadležno za donošenje iste shodno članu 69. Zakona o visokom obrazovanju (“Službene novine Kantona Sarajevo”, broj 36/22). 

Akt obradio: Enisa Kadrić

Akt kontrolisao: Sanin Katica

Akt odobrio: Prof. dr. Elvis Fejzić
Prof. dr. Valida Repovac Nikšić, predsjednica

Prof. dr. Šaćir Filandra, član

Prof. dr. Dino Abazović, član 

Sarajevo, 26. 12. 2024. godine

VIJEĆU FAKULTETA POLITIČKIH NAUKA UNIVERZITETA U SARAJEVU

Na osnovu člana 61. stav (1) tačka p) Zakona o visokom obrazovanju („Službene novine Kantona Sarajevo“, broj: 36/22) i člana 64. stav (1) tačka r) tačka m) Statuta Univerziteta u Sarajevu, a u vezi sa članom 36. Pravila studiranja za treći ciklus studija na Univerzitetu u Sarajevu, Senat je na 2. redovnoj sjednici održanoj 27. 11. 2024. godine, donio Odluku o imenovanju Komisije za ocjenu uslova kandidatkinje Maje Kuljić (MA) i podobnosti teme doktorske disertacije pod naslovom: GLOBALIZACIJA I NACIONALNI IDENTITET U SAVREMENOM DRUŠTVU – SOCIOLOŠKO RAZUMIJEVANJE, u slijedećem sastavu: 

Prof. dr. Valida Repovac Nikšić, predsjednica

Prof. dr. Šaćir Filandra, član

Prof. dr. Dino Abazović, član 

Nakon detaljne analize i proučavanja dostavljene prijave doktorske disertacije kandidatkinje, Komisija podnosi Vijeću Fakulteta slijedeći:

I Z V J E Š T A J

1. Ocjena uslova kandidatkinje

Maja Kuljić je rođena u Sarajevu 3. aprila 1980. godine. Osnovno školovanje je započela u Sarajevu, gdje živi do aprila 1992. godine kada se seli u Novi Sad, gdje i završava osnovnu školu i gimnaziju ,,Isidora Sekulić''. Osnovne studije sociologije upisuje 2011. godine na Filozofskom fakultetu u Palama, Univerziteta u Istočnom Sarajevu i završava ih u julu 2015. godine sa prosječnom ocjenom 9,81. Za izuzetan uspjeh proglašena je najboljim studentom generacije Filozofskog fakulteta Pale, od strane Univerziteta u Istočnom Sarajevu. U cilju daljeg školovanja, kao i naučnog usavršavanja, Master studije sociologije upisuje u oktobru 2015. godine i završava ih u junu 2016. godine, sa prosječnom ocjenom 10. Master temu pod nazivom Siromaštvo i nezaposlenost: Sociološki pristup posljedicama društvene nejednakosti, pod mentorstvom prof. dr.  Bože Miloševića, redovnog profesora Univerziteta u Novom Sadu, brani u junu 2016. godine ocjenom 10. U martu 2016. godine zapošljava se kao asistent na Filozofskom fakultetu u Palama, Univerziteta u Istočnom Sarajevu, na Katedri za sociologiju, a nakon šest mjeseci počinje obavljati i posao sekretara te Katedre (do oktobra 2018. godine). Prethodno poziciji asistenta radila je kao predavač u školi kompjutera Primatron u Novom Sadu (2001.-2004.) i u agenciji za istraživanje medija Ninamedia, u Novom Sadu (2004.-2008.). Učestvovala je sa referatima na više studentskih konferencija na Filozofskom fakultetu u Palama, kao i naučnim skupovima ovog Fakulteta, te nekoliko naučno-istraživačkih projekata. Aktivan je član Sociološkog društva RS-a. Završila je sve obaveze, predviđene Nastavnim planom i programom interdisciplinarnog studija – treći ciklus studija na Univerzitetu u Sarajevu – Fakultet političkih nauka, istraživačko polje Sociologija. Autorica je slijedećih radova: Kuljić, Maja (2020). Prikaz knjige Sociokulturne determinante budućeg bračnog i reproduktivnog ponašanja mladih. Pale: Sociološko društvo Republike Srpske; Kuljić, Maja (2024). Nacionalni identitet i postmoderna. Pale: Zbornik radova sa naučnog skupa Nauka i stvarnost (u postupku objave); Kuljić, Maja (2024).  Sociološki pristup posljedicama društvene nejednakosti. Pale: Radovi Filozofskog fakulteta (u postupku objave). Na osnovu prethodno iznesenih činjenica, Komisija je mišljenja da kandidatkinja Maja Kuljić (MA) ispunjava uslove za izradu predložene doktorske disertacije.

2. Ocjena podobnosti teme doktorske disertacije

a. Problemsko područje

Doktorska disertacija će se baviti istraživanjem šireg sociološkog diskursa o globalizaciji i nacionalnom identitetu u savremenom društvu. Pokušat će pokazati složen odnos između globalizacijskih integracijskih procesa (povezanosti i međuovisnosti svijeta) i zahtjeva za očuvanjem partikularnih nacionalnih identiteta. Raspravljat će sociološka pitanja poput kulturne homogenizacije, reakcije na istu u vidu rastućeg nacionalizma i nezaobilaznu ulogu medija i procesa migracija u mijenjanju identiteta. Pretpostavka za istraživanje izazova pitanja identiteta u kontekstu procesa globalizacije leži u primarnom sagledavanju položaja i uloge nacija u savremenom društvu. Planiran je sistematiziran pregled i kritička analiza postojećih socioloških istraživanja i naučnih studija datog problemskog područja. U fokusu istraživanja su radovi i teorije, klasičara socioloških teorija kao i savremenih sociologa i sociologinja (Sassen, Giddens, Malešević i drugi). 
b. Istraživačko pitanje i hipoteze istraživanja

Istraživačko pitanje se odnosi na razumijevanje načina putem kojih procesi globalizacije svijeta utječu na naciju i nacionalni identitet u različitim društvenim kontekstima. Dalja istraživačka potpitanja bi trebala odgovoriti na suštinu pomenutih utjecaja i njihove implikacije na društvo (homogeniziranje, koheziju, polarizaciju i slično). Osnovna hipoteza doktorske disertacije glasi: Globalizacija ima kako pozitivan tako i negativan utjecaj na nacionalne države te utiče na sve aspekte društva od ekonomije, politike, ekologije, komunikacija, preko kulture sve do porodice, međuljudskih odnosa, tradicije, identiteta, i najzad – nacionalnih država. Posebne hipoteze koje se u disertaciji nastoje dokazati glase: Nacija i nacionalizam su svojstva savremenih država; Savremeno društvo nastaje kao posljedica tri revolucije: naučne, političke i industrijske; Uticaj globalizacijskih tokova dovodi do slabljenja moći koje nacionalne države imaju nad svojom teritorijom; Pod utjecajem globalizacije povećava se sveopšta međuzavisnost između nacionalnih država.
c. Metodološki pristup

S obzirom da se radi o sociološko-teorijskom doktorskom projektu, istraživanje se oslanja na kvalitativne i interpretativne pristupe. Metodologija se sastoji od dubinske analize postojećih teorija, koncepata i rasprava unutar polja sociologije kako bi se istražio kompleksan odnos između globalizacije i nacionalnog identiteta. U radu će se koristiti slijedeće metode: Pregled literature: Opsežan pregled literature poslužit će kao temelj za ovo istraživanje. To će uključivati: prikupljanje i analizu naučnih članaka, knjiga i naučnih radova, koji se odnose na naciju, nacionalni identitet i globalizaciju. Pregled literature obuhvatit će: Klasične sociološke teorije o naciji i identitetu (npr. Durkheim, Weber, Anderson) kao i Savremene sociološke teorije o globalizaciji i njezinim implikacijama na društvo (npr. Giddens, Castells). U pregledu literature obradit će se i teorije nacije koje govore o gubitku suvereniteta (Sassen) i izazovima migracija; Konceptualna analiza: Ova metoda usmjerena je na kritičku analizu ključnih koncepata korištenih u istraživanju kao što su nacija, nacionalni identitet i globalizacija. Raspravljat će se definicije, dimenzije i transformacije na način da se prati povijesni razvoj ovih pojmova u sociološkoj misli. Usporedit će se tumačenja i eventualna područja neslaganja; Razvoj teorijskog okvira: Ova metoda podrazumijeva sintetiziranje uvida iz različitih teorija kako bi se razvio teorijski okvir za razumijevanje odnosa između globalizacije i nacionalnog identiteta; Komparativna analiza: Metoda pomoću koje će se ispitati kako globalizacija utječe na nacionalni identitet u različitim društvima i kontekstima, prilikom čega će se koristiti i sekundarni izvori i podaci iz studija slučaja ili postojećih istraživanja; Kritička analiza diskursa: će ispitati narative i rasprave koje u fokusu imaju globalizaciju i nacionalni identitet u akademskoj literaturi, političkim dokumentima i medijima. Na primjer, planiran je analiza određenog broja medijskih sadržaja, posebno globalnih platformi i društvenih medija, s ciljem razumijevanja njihove uloge u kreiranju percepcija o globalnom i nacionalnom. Ovim pristupom pokušat će se pronaći strukture moći i ideologija u pozadini narativa; Studije slučaja: U doktorskoj disertaciji planiraju se opisati relevantne studije slučaja koje predstavljaju dobru ilustraciju djelovanja procesa integracija na nacionalni identitet, kao što je to primjer zemalja članica Europske unije. Prikazat će se primjeri inkorporacije u njihove politike pitanja poput migracija, multikulturalizma ili porasta nacionalizma, populizma kao radikalnih odgovora na globalizaciju. Za ovaj dio istraživanja koristit će se sekundarni izvori, kao što su medijski članci, zvanični dokumenti i izvještaji, analize, i drugo, a u cilju potvrde teorijskih argumenata; Interdisciplinarni pristup: Iako je doktorska disertacija primarno sociološka, u istraživanje će biti uključeni i uvidi iz: Političke teorije (npr. pitanje suvereniteta), Kulturalnih studija (npr. pitanje hibridnosti i formiranja identiteta), Antropologije (pitanje transnacionalizma), komunikoloških nauka (npr. uloga novih medija), i sl.; Sinteza i teorijski doprinos: Cilj je kombinirati nalaze prethodno pomenutih  i planiranih koraka u obuhvatan teorijski doprinos o tome kako globalizacija utječe na nacionalni identitet. Istraživanje koristi kvalitativni i interpretativni metodološki okvir zanovan na preciznoj definiciji ključnih koncepata, kritičke analize i teorijske sinteze. Integrirajući doprinose iz različitih socioloških tradicija ali i dopunjujući interdisciplinarnim perspektivama, predložena metodologija bi trebala doprinijeti koherentnom i inovativnom istraživanju utjecaja procesa globalizacije na naciju i nacionalni identitet.
d. Ciljevi istraživanja

Doktorska disertacija posvećena je sociološkoj analizi položaja nacije, pitanja i izazova nacionalnog identiteta, kao i položaju nacionalnih država u savremenom društvu u kontekstu procesa globalizacije. Preciznije, cilj je prikazati utjecaj savremenog društva i globalizacijskih procesa na naciju i nacionalni identitet. Naučni cilj je predstaviti i analizirati dosadašnje teorijske uvide koji produbljuju razumijevanje o tome kako globalizacija i nacionalni identitet međusobno djeluju u savremenom društvu, na način: Konceptualnog pojašnjenja: jasne i sveobuhvatne sociološke definicije ključnih pojmova kao što su globalizacija, nacionalni identitet, nacionalna država i gubitak suvereniteta, itd., istražujući kako su se ti koncepti razvili u klasičnim i savremenim sociološkim teorijama; Teorijske sinteze: uvida iz klasičnih (npr. Durkheim, Weber, Anderson) i modernih teorija (npr. Giddens, Castells) kako bi se razvio cjelovit okvir za analizu utjecaja globalizacije na nacionalni identitet uz povezivanje teorijskih rasprava i empirijskih studija slučaja, a u svrhu argumentacije; Identificiranje uzroka uz analizu načina transformacije (hibridnost) ili otpora (nacionalizam, populizam) nacionalnih identiteta u različitim društveno-političkim i kulturnim kontekstima pod utjecajem globalizacije; Istraživanja uloge medija i tehnologija: igitalne tehnologije, globalnih medija i komunikacijskih platformi u preoblikovanju percepcije nacionalnog identiteta i promicanju transnacionalnih identiteta; Doprinosi interdisciplinarnim raspravama o globalizaciji uključivanjem socioloških perspektiva u rasprave unutar političkih znanosti, kulturalnih studija, komunikoloških studija, antropologije, i sl. Društveni cilj je ponuditi praktične uvide u smislu poticanja dijaloga ili upravljanja sukobima, pronalaženja odgovora  na goruće društvene izazove: Promicanje kulturnog dijaloga: Poboljšati razumijevanje napetosti između globalne integracije i očuvanja nacionalnih identiteta. Poticati dijalog između kultura i zajednica radi promicanja međusobnog poštovanja i sprječavanja kulturne homogenizacije; Poticanje socijalne kohezije: Predložiti strategije za ublažavanje kulturne fragmentacije i polarizacije unutar društava suočenih s globalno-lokalnim napetostima. Naglasiti inkluzivne pristupe kako za nacionalno nasljeđe tako i za globalnu saradnju.
e. Teorijski okvir i pregled literature

Pregled literature doktorske disertacije pod nazivom "Globalizacija i nacionalni identitet u modernom društvu - sociološko razumijevanje" kritički će analizirati postojeće teorije, koncepte i rasprave u cilju razumijevanja odnosa između procesa globalizacije i nacije i nacionalnog identiteta. Uključivat će klasične sociološke teorije, savremene perspektive ali i interdisciplinarne perspektive: Klasične sociološke teorije nacije i identiteta: U doktorskoj disertaciji istražit će se Durkheimov koncept kolektivne svijesti i njegova važnost za nacionalni identitet. Analizirat će se kako slabljenje tradicionalnih društvenih veza u modernosti predstavlja izazov nacionalnom identitetu i društvenoj koheziji. Raspravljajt će se i o Weberovoj teoriji o državi i njezinim implikacijama za autoritet nacionalne države u globaliziranom svijetu. Ispitat će se Weberove ideje o birokraciji i racionalizaciji u oblikovanju nacionalnog identiteta. Pregled klasičnih socioloških teorija ponudit će i Marxovia gledišta o globalizaciji kao produžetku dominacije kapitalističkog sistema. Razmotrit će se marksistička kritika nacionalizma kao načina za klasnu dominaciju; Teorije nacionalizma i nacionalne države: Teorija zamišljenih zajednica Benedicta Andersona ključna je za moderno razumijevanje nacije nastale na elementima zajedničkog jezika, kulture i medija. Analizirat će se da li i na koji način integracijski globalizacijski procesi dovode u pitanje Andersonovu društvenu konstrukciju zamišljene nacije. U pregledu literature istražit će se i Gellnerova teorija modernizacije, tj. autorova teza da nacije nastaju zahvaljujući industrijalizaciji i da su produkt iskoraka ka moderni. Analizirat će se i teorija Anthony Smitha zasnovana na značaju kulturnog nasljeđa i tradicija u oblikovanju nacionalnih identiteta te propitati da li i kako se oni dovode u pitanje u savremenom globalnom svijetu; Teorije globalizacije: U kontekstu savremenih socioloških teorija predstavit će se Giddensova stajališta o globalizaciji kao intenziviranja svjetskih društvenih odnosa. Istražit će se kako globalizacija stvara "rastavljene", otuđene identitete. U tom smislu neophodno je uključiti i Castellsovu teoriju mrežnog društva u kojem digitalna komunikacija mijenja identitete, čineći ih fluidnijim i transnacionalnim; Nacionalni identitet u modernom i postmodernom kontekstu: Neophodno će biti promišljati i postmodernu kritiku fiksnih identiteta, naglašavajući fluidnost, hibridnost i fragmentaciju oslanjajući se primarno na teoriju Zygumnta Baumana i načine na koje postmodernisti objašnjavaju dekonstrukciju nacionalnih identiteta u kontekstu globalizacijskih procesa; Dimenzije globalizacije i njihov utjecaj na nacije: Analizirat će se posljedice globalne ekonomije  na nacionalne ekonomije, te ekonomske posljedice na opadanje suvereniteta i mijenjanje identiteta. U ovom kontekstu ključna su djela sociologinje Saskije Sassen o globalnim gradovima i migracijama. Dalje, ispitat će se kulturne dimenzije globalizacije, teorije koje objašnjavaju procese kulturne homogenizacije ali i kulturne hibridizacije koju zastupa Homi Bhabha. Neizostavna je i dimenzija političke globalizacije, pitanja opadanja državnih suvereniteta u odnosu na nadnacionalne organizacije poput Europske Unije ili Ujedinjenih Nacija. Dalje, istražit će se teorije koje primat stavljaju na ulogu digitalnih platformi, društvenih i globalnih medija u transformaciji nacionalnih u transnacionalne identitete; Migracije i transnacionalizam: Analizirat će se kako procesi migracija predstavljaju izazov za nacionalne identitete, generirajući otvorenost i multikulturalizam, ili pak radikalne populističke reakcije. U kontekstu migracija pomenuti Sassen i Bauman su autori od ključnog interesa pogotovo u kontekstu razumijevanja teroija transnacionalizma; Kritičke rasprave o globalizaciji i identitetu: Predstavit će se teorija kozmopolitskih identiteta i globalizacije kao optimistične perspektive kulturne razmjene, inovacije i međusobne povezanosti; Globalizacija i nacionalizam: Ponudit će se primjeri studija slučaja i predstaviti literatura o specifičnim nacionalnim kontekstima u kojima je globalizacija ojačala ili oslabila nacionalni identitet (Europska unija, Brexit, Populistički pokreti u Europi); Interdisciplinarni doprinos: Neophodno je uključiti i doprinose iz kulturalnih studija (na primjer teoriju Stuarta Halla o kulturnom identitetu, antropologije, političke teorije i komunikoloških nauka. Pregled literature pružit će sveobuhvatnu osnovu za razumijevanje utjecaja globalizacije na nacionalni identitet. Kritički se baveći klasičnim i savremenim sociološkim teorijama, identificirat će se eventualne praznine u postojećim istraživanjima i istaknuti područja za teorijski doprinos. 
f. Obrazloženje strukture istraživanja

U prvom poglavlju disertacije predstavljen je metodološki okvir za istraživanje koji je opisan u prvom dijelu Izvještaja. U drugom poglavlju pod naslovom Nacija - kategorijalno-pojmovni okvir predviđeni su slijedeći podnaslovi: Pojam i definicija nacije i nacionalnog fenomena, dio u kojem će se objasniti temeljni koncept "nacije" i njezin odnos prema "nacionalnom identitetu", te analizirati povijesne i sociološke definicije; Nacija i država – Klasične i savremene sociološke teorije, potpoglavlje koje istražuje fenomen nacije unutar klasičnih i savremenih socioloških teorija društva i države. U trećem poglavlju Nacija i moderno društvo predviđena su slijedeća potpoglavlja: Fragmentacija u modernom društvu, dio koji govori kako modernost i globalizacija fragmentiraju tradicionalne društvene strukture i identitete, i doprinose polarizaciji u društvu. Istražit će se sociološki koncepti postmodernizma i decentriranog ja, koji govore o slabljenju tradicionalnih nacionalnih narativa u globaliziranom svijetu, ali i suprotnom trendu sve prisutnije fragmentacije; Potom potpoglavlje Pitanje identiteta unutar kojeg će se istražiti društveni procesi formiranja identiteta i povijesno i u globalnom kontekstu; Potpoglavlje Nacionalni identiteti u modernom društvu ispitat će kako se nacionalni identiteti prilagođavaju ili odupiru globalizaciji. Četvrto poglavlje nosi naziv Globalizacija – uticaj na naciju i sadrži slijedeća potpoglavlja: Pojam i definicija globalizacije gdje je cilj definirati globalizaciju u sociološkoprim kontekstu, naglašavajući njenu višedimenzionalnu prirodu. Drugi dio četvrtog poglavlja Dimenzije globalizacije, njeni uzroci i posljedice analizira ekonomske, političke, kulturne i tehnološke dimenzije globalizacije, pozitivne poput ekonomskog rasta i kulturne razmjene ali i negativne poput sve veće nejednakosti i siromaštva, izazova kulturne homogenizacije, i sl.; Dalje, Debate o globalizaciji i njenom uticaju na naciju istražit će različite teorijske perspektive o utjecaju globalizacije, optimistične poglede koji govore o saradnji, razvoju i sl., ali i kritička stajališta o novim izazovima nejednakosti, narušavanja prirodnog okoliša, i dr.). Peto poglavlje nosi naziv Globalizacija i desuverenizacija nacionalne države. Središnje potpoglavlje fokusirano je na Izazove migracija potstaknutih savremenim procesima integracije i globalizacije. Unutar ovog dijela govorit će se o pitanjima asimilacije ili integracije, multikulturalizma ali i sve radikalnijih populističkih i nacionalističkih odgovora i pokreta. Ideja je analizirati fenomen i teroije transancionalizma, načina na koje pojedinci održavaju veze sa domovinom porijekla i njihove uloge u zemlji prijema, što doprinosi redefiniranju identiteta i pripadnosti. Zaključak disertacije bi trebao rekapitulirati ključne uvide o odnosu između globalizacije i nacionalnog identiteta, raspraviti kako istraživanje unapređuje sociološku teoriju o globalizaciji, identitetu i nacionalnoj državi, te istaknuti eventualna područja koja zahtijevaju daljnje sociološko istraživanje. Ova detaljna struktura osigurava sveobuhvatnu pokrivenost istraživačke teme, integrirajući teorijsku dubinu sa sociološkom relevantnošću i svakako će u toku istraživačkog procesa biti dopunjena i unaprijeđena.

g. Naučna i društvena opravdanost predložene teme doktorske disertacije

Doktorska disertacija pod naslovom "GLOBALIZACIJA I NACIONALNI IDENTITET U SAVREMENOM DRUŠTVU – SOCIOLOŠKO RAZUMIJEVANJE" naučno je relevantna jer će ponuditi: Diskusiju o savremenim sociološkim izazovima: Naime, odnos između globalizacije i nacionalnog identiteta bitno je sociološko pitanje u 21. stoljeću. Ispitivanjem datog međudjelovanja, istraživanje doprinosi razumijevanju kako globalni procesi utječu na individualne i kolektivne identitete, i jačaju ili narušavaju društvenu koheziju; Teorijski razvoj: Istraživanje će dati doprinos sociološkim teorijama nudeći nova čitanja klasičnih pojmova poput nacije, identiteta i države. Istraživanje integrira savremene rasprave i na primjeru studija slučaja opisuje učinke globalizacije unutar različitih društvenih i političkih konteksta; Interdisciplinarni značaj: Doktorska disertacije doprinosi i interdisciplinarnosti, pružajući sociološke uvide u studije globalizacije, kulturnu antropologiju, političke nauke i komunikološke studije; Relevantnost istraživanja se odnosi i na sociološko sagledavanje tehnološke, medijske ili migracijske dinamike unutar socioloških teorija o globalizaciji i nacionalnom identitetu. Nalazi istraživanja će biti relevantni imajući u vidu i sve ozbiljne prijetnje i izazove sa kojima se društva susreću poput klimatskih promjena, zdravstvenih kriza, i sl.; Usmjeravanje budućih istraživanja: Teorijski okviri i obrasci koji će se ponuditi u doktorskoj disertaciji mogu poslužiti za eventualna empirijska istraživanja, pružajući okvir za analizu specifičnih primjera. Ostvarivanjem naučnih i društvenih ciljeva, doktorska disertacija će pridonijeti akademskom razumijevanju i praktičnim rješenjima, baveći se jednim od najbitnijih socioloških izazova našeg vremena.

3. Mišljenje i prijedlog komisije

U diskusiji sa članovima Komisije o radnom projektu doktorske disertacije, kao i kroz samu konačnu prijavu disertacije, kandidatkinja je pokazala da je kompetentno ne samo savladala odgovarajuće metode naučno-istraživačkog rada nego i da posjeduje sposobnost za kompleksno istraživanje od naučne i društvene važnosti te da je osposobljena za izvođenje relevantnih zaključaka. Na temelju iznesenog, Komisija predlaže Vijeću Fakulteta političkih nauka Univerziteta u Sarajevu da pozitivno ocijeni uslove kandidatkinje Maje Kuljić (MA) za izradu doktorske disertacije, i da temu doktorske disertacije pod naslovom: GLOBALIZACIJA I NACIONALNI IDENTITET U SAVREMENOM DRUŠTVU – SOCIOLOŠKO RAZUMIJEVANJE prihvati kao podobnu. 
Komisija za mentoricu doktorske disertacije predlaže prof. dr. Valida Repovac Nikšić.

